
0.0.1 aññatitthiyāsuttaṃ

1. sace bhikkhave aññatitthiyā paribbājakā evaṃ puc-

cheyyuṃ: tayo, me āvuso dhammā: katame tayo: rāgo

doso moho. ime kho āvuso tayo dhammā. imesaṃ

āvuso tiṇṇaṃ dhammānaṃ ko viseso, ko adhippāyo,

kiṃ nānākaraṇanti? evaṃ puṭṭhā tumhe bhikkhave

tesaṃ aññatitthiyānaṃ paribbājakānaṃ kinti byāka-

reyyāthā'ti?

2. bhagavammūlakā no bhante dhammā bhagavan-

nettikā bhagavampaṭisaraṇā sādhu vata bhante bha-

gavantaṭṭeva paṭibhātu etassa bhāsitassa attho: bha-

gavato sutvā bhikkhū dhāressantī'ti.

3. tena hi bhikkhave suṇātha sādhukaṃmanasi karo-

tha bhāsissāmī'ti. evambhanteti kho te bhikkhū bha-

gavato paccassosuṃ. bhagavā etadavoca:

4. sace bhikkhave aññatitthiyā paribbājakā evaṃ puc-

cheyyuṃ, tayo me āvuso dhammā: katame tayo: rāgo

doso moho. ime kho āvuso tayo dhammā. imesaṃ

āvuso tiṇṇaṃ dhammānaṃ ko viseso, ko adhippāyo,

kinnānākaraṇanti? evaṃ puṭṭhā tumhe bhikkhave te-

saṃ aññatitthiyānaṃ paribbājakānaṃ evaṃbyākarey-

yātha: rāgo kho āvuso appasāvajjo dandhavirāgī, doso

mahāsāvajjo khippavirāgī, mohomahāsāvajjo dandha-

virāgī'ti.

5. ko panāvuso hetu ko paccayo. yena anuppanno

vā rāgo uppajjati, uppanno vā rāgo bhiyyobhāvāya ve-

pullāya saṃvattatī'ti? subhanimittantissa vacanīyaṃ.

tassa subhanimittaṃ ayonisomanasikaroto anuppanno

ceva rāgo uppajjati. uppanno ca rāgo bhiyyobhāvāya

vepullāya saṃvattati. ayaṃ kho āvuso hetu, ayaṃ pac-

cayo, yena anuppanno vā rāgo uppajjati, uppanno vā

rāgo bhiyyobhāvāya vepullāya saṃvattatī'ti.

6. ko panāvuso hetu ko paccayo, yena anuppanno vā

doso uppajjati, uppanno vā doso bhiyyobhāvāya vepul-

lāya saṃvattatī'ti? paṭighanimittantissa vacanīyaṃ.

tassa paṭighanimittaṃ ayonisomanasikaroto anuppanno

ceva doso uppajjati, uppanno ca doso bhiyyobhāvāya

vepullāya saṃvattati. ayaṃ kho āvuso hetu, ayaṃ pac-

cayo, yena anuppanno vā doso uppajjati, uppanno vā

doso bhiyyobhāvāya vepullāya saṃvattatī'ti.

7. ko panāvuso hetu, ko paccayo, yena anuppanno vā

moho uppajjati, uppanno vā moho bhiyyobhāvāya ve-

pullāya saṃvattatī'ti? ayoniso manasikārotissa vaca-

nīyaṃ. tassa ayoniso manasikaroto anuppanno ceva

moho uppajjati, uppanno ca moho bhiyyobhāvāya ve-

pullāya saṃvattati. ayaṃ kho āvuso hetu ayaṃ pac-

cayo yena anuppanno vā moho uppajjati, uppanno vā

moho bhiyyobhāvāya vepullāya saṃvattatī'ti.

8. ko panāvuso hetu, ko paccayo, yena anuppanno

vā rāgo nuppajjati, uppanno vā rāgo pahiyyatī'ti? asu-

bhanimittantissa vacanīyaṃ. tassa asubhanimittaṃ

yoniso manasikaroto anuppanno ceva rāgo nuppajjati,

uppanno ca rāgo pahiyyati. ayaṃ kho āvuso hetu ayaṃ

paccayo. yena anuppanno vā1 rāgo nuppajjati, up-

panno vā rāgo pahiyyatī'ti.

9. ko panāvuso hetu, ko paccayo, yena anuppanno vā

doso nuppajjati, uppanno vā doso pahiyyatī'ti? mettā

cetovimuttītissa vacanīyaṃ. tassa mettaṃ cetovimut-

tiṃ yoniso manasikaroto anuppanno ceva doso nup-

pajjati, uppanno ca doso pahiyyati. ayaṃ kho āvuso

hetu ayaṃ paccayo. yena anuppanno vā2 doso nuppaj-

jati. uppanno vā3 doso pahiyyatī'ti.

10. ko panāvuso hetu, ko paccayo, yena anuppanno

vā moho nuppajjati, uppanno vā4 moho pahiyyatī'ti.

yoniso manasikārotissa vacanīyaṃ. tassa yoniso ma-

nasikaroto anuppanno cevamoho nuppajjati, uppanno

ca moho pahiyyati. ayaṃ kho āvuso hetu, ayaṃ pac-

cayo. yena anuppanno vā moho nuppajjati, uppanno

vā moho pahiyyatī'ti.

1anuppanno ceva - machasaṃ
2anuppanno ceva - machasaṃ
3uppanno ca - machasaṃ
4uppanno ca - machasaṃ


